
OKVIRNI PROGRAM RADA UPRAVNOG ODBORA ŠSFBIH 2014-2018
Program promjena u Šahovskom savezu FBiH i B-H šahu

(Usvojen na 02.sjednici Upravnog odbora ŠSFBiH 14.02.2015.)
Poziv za učešće u definiranju programa

Osnovna zadaća ŠSFBiH je planiranje razvoja šaha na području FBiH, omasovljenje i unapređenje šaha i šahovske djelatnosti, organizacija takmičenja.

Nažalost, danas šah u BiH trpi posljedice rata i postratnog stanja koji su usporili i zaustavili cjelokupan razvoj ove igre, što navodi na zaključak da šahovski život u FBiH stagnira.

Šah na području ŠSFBiH nema adekvatan tretman i položaj, nema potreban nivo organizovanosti, pa su skromni i rezultati koje postižu.

Posebno su izraženi problemi na nivou kadetskog  i juniorskog šaha, ženskog šaha i vrhunskog šaha.

Nije sporno da treba promijeniti i unaprijediti niz aktivnosti u ŠSFBiH i bosansko-hercegovačkom šahu. 

Aktivnost ŠSFBiH treba biti u dovoljnoj mjeri transparentna i dostupna javnosti sa svim podacima o stavovima, zaključcima i djelovanju organa ŠSFBiH (predsjednik, sekretar, Upravni odbor) i posebno podaci o financijskom poslovanju, ugovornim obvezama radi izrade operativnog plana ostvarivanja budućih promjena. 

Međutim, nužno je da program promjena ovog rukovodstva ŠSFBiH bude javan dokument, dostupan svim šahistima i drugim zainteresiranima, i da bude dorađen i promijenjen kroz primjedbe, prijedloge i dopune šahista. Program će biti objavljen na našoj internet stranici www.sah.ba, te pozivamo sve zainteresirane da svojim prijedlozima doprinesu izradi što boljeg programa promjena, unaprijeđenja i boljitka bosansko-hercegovačkog šaha. 

Dva osnovna načela

Šahovskim savezom FBiH trebaju upravljati šahisti, oni koji vole šah i koji su se voljni angažirati na volonterskoj osnovi za dobrobit i unaprjeđenje bosanskohercegovačkog šaha, bez obzira na stranačku ili neku drugu pripadnost. Ne smijemo dozvoliti da pojedine grupe i pojedinci, unutar ili izvan  političkih struktura, koriste šah za osobnu korist i afirmaciju, bez obzira na možebitnu kratkoročnu financijsku korist ŠSFBiH. Šah pripada šahistima - igračima, organizatorima, sudijama, problemistima - dakle svima onima koji vole šah i učestvuju u šahovskim aktivnostima. Posebno treba cijeniti šahovske volontere, dakle one šahiste koji poklanjaju svoje vrijeme i novac za dobrobit šahovske organizacije. To je prvo načelo.
Drugo načelo na kojem inzistiramo jest transparentnost rada Šahovskog saveza FBiH. ŠSFBiH nema razloga da ne obznanjuje podatke o pojedinim stavkama svojih prihoda i rashoda, ugovornim obavezama i slično. Aktivnosti ŠSFBiH su najvećim dijelom financirane indirektno iz državnog proračuna, te iz različitih taksi i kotizacija šahovskih klubova. Šahovska i druga javnost imaju pravo znati kako se prihoduju i troše sredstva u ŠSFBiH.
Odluke organa ŠSFBiH moraju biti dostupne javnosti – od materijala i kompletnih zapisnika sa sjednica Skupštine, Upravnog odbora i komisija, do odluka predsjednika. Organi ŠSFBiH moraju biti u stanju javno braniti i obraniti svoje odluke. 

Ako bude bilo izuzetaka, onda ih treba prethodno definirati kao poslovnu tajnu. 

Organizacija i Statut ŠSFBiH
Poznato je da je šah u BiH nadležnost Ministarstva civilnih poslova, u Federaciji BiH šah je u nadležnosti Federalnog ministarstva za sport i kulturu, a u kantonima o šahu brinu nadležna kantonalna ministarstva obrazovanja, nauke, kulture i sporta. Iako je Zakon o sportu donesen 2008. godine, njegove odredbe se sporo i nedovoljno primjenjuju.
ŠSFBiH treba donijeti novi, ili unaprijediti postojeći Statut. U Statut treba ugraditi osnovne stavove o transparentnosti, odnosno javnosti rada ŠSFBiH. Valja tačnije definirati ovlasti, prava i obaveze, te međusobne odnose organa ŠSFBiH. Također treba ugraditi kontrolne mehanizme, kako se ne bi događalo da npr. predsjednik ili drugi organi prekoračuju svoje ovlasti. 
Kantonalne saveze treba aktivnije uključiti u rad ŠSFBiH i konsultirati o pitanjima od interesa za šah u BiH. Rukovodstvo ŠSFBiH treba pomoći kantonalnim savezima u razvoju šaha u njihovim kantonima.

Procedura je osnova demokracije, ali i reda u nekoj organizaciji. Valjat će donijeti ili unaprijediti pravilnike o radu svih organa ŠSFBiH i kontrolirati poštivanje usvojenih procedura. (Pravilnik o sudijama, Pravilnik o takmičenjima u ŠSFBiH, Pravilnik o registraciji).

Treba razmotriti svrsishodnost postojanja različitih komisija i njihov djelokrug rada, a kod onih koje djeluju unaprijediti njihov rad. (Komisija za problemski šah, Komisija za dopisni (internet) šah, Komisija za ženski šah ne rade ili uopšte nisu formirane.

Unutar ŠSFBiH treba raspraviti organiziranost pojedinih aktivnosti, sa ciljem povećanja učinkovitosti i smanjenja troškova, te definiranja procedura.
Moramo raspraviti i redefinirati ulogu pojedinca-člana šahovske organizacije sa stajališta obaveza i prava.
Rad u administraciji ŠSFBiH – težiti za daljnjom informatizacijom.

Saradnja sa drugim šahovskim savezima u FBiH i BiH
Uspostaviti i proširiti saradnju sa ŠS HB i obaviti potrebne radnje u pogledu integracije dva postojeća saveza u jedinstveni ŠSFBiH, što je uskladu sa društveno-političkim uređenjem FBIH.
Nastaviti saradnju sa ŠSRS i pronaći rješenja koja će omogućiti redovno održavanje svih potrebnih šahovskih takmičenja na nivou države-ekipnih i pojedinačnih u ženskoj, muškoj i kadetskoj konkurenciji. (Od završetka rata održana su samo četiri seniorska prvenstva BiH u muškoj konkurenciji-posljednji put 2010., a u ženskoj konkurenciji održana su samo dva prvenstva-posljednji put 2008. godine).
Smanjenje troškova klubovima

Vrijeme je krizno, pa se šahovski klubovi bore za opstanak. Dužnost je ŠSFBiH da pomogne klubovima i da im smanji troškove, i to na način da: 
· putem javnih konkursa, a ne putem privatnih angažmana organizira smještaj u hotelima za takmičenja u organizaciji ŠSFBiH. Uz iste uvjete smještaja i igre prednost moraju imati oni hotelski resorti koji ponude najniže cijene. 

· šahovska takmičenja organizirati izvan predsezone, sezone i postsezone, jer su tada cijene u hotelima najniže 

· ukinuti troškove reprezentacije u ŠSFBiH, s izuzetkom prijema uglednih inozemnih i domaćih gostiju. 

· analizirati i nastojati smanjiti troškove ŠSFBiH, i za ušteđene iznose eventualno  smanjiti takse i kotizacije klubovima. 
Sistem takmičenja

Održati i po mogućnosti unaprijediti sistem takmičenja u svim kategorijama (kadeti, juniori, seniori i veterani, pojedinačni i ekipni, muški i ženski turniri). Dobro organizirani sistem takmičenja je uvjet napretka svakog sporta, pa tako i šaha. 

Razmotriti i raspraviti kako unaprijediti sportski duh i borbenost na službenim takmičenjima. 

Ažurirati adresar klubova i kantonalnih ministarstava za obrazovanje, nauke, kulture i sporta. 
Mladi i šah

Evidentna je stanovita briga za mlade šahiste u FBiH koji postižu zapažene uspjehe do određene dobi, ali nakon toga slijede zastoj i skromni dometi na takmičenjima u inostranstvu. 

ŠSFBiH mora biti inicijator različitih aktivnosti na uvođenju šaha u škole, kao sredstva za povećanje mentalnih sposobnosti djece. U martu 2012. godine usvojena je Deklaracije o šahu u Evropskom parlamentu. Na osnovu ove deklaracije, Evropska komisija će šah u školama uvrstiti u program svog djelovanja u zemljama Evropske unije. Dužnost je ŠSFBiH da „gura“ ovu inicijativu u Ministarstvu kulture i sporta FBiH, ali i u kantonima, gradovima i općinama u kojima postoji mogućnost i raspoloženje za uvođenje šaha u škole.
Valja također osnažiti šah kao sportsku aktivnost mladih u osnovnim i srednjim školama, te na univerzitetima. To prije svega znači da treba uspostaviti sistem takmičenja mladih u općinama,  gradovima i kantonima i nastojati obuhvatiti što više školskih institucija.

U BiH se na različite načine radi s mladima (Živinice, Cazin, Zenica, Mostar, Goražde, Konjic, Sarajevo, Travnik). Postoje treneri u ŠSFBiH, kantonima i klubovima. Neki rade profesionalno, neki uz honorare, a neki bez naknade. Svakoga ko radi s djecom treba podržati. 
Nažalost, ne postoji sistem, tj. program i plan rada s različitim kategorijama mladih. Ne postoji sistem prepoznavanja šahovskih talenata i rada s njima. 

Za obrazovni razvoj izrazitih talenata potrebni su vrhunski, svjetski afirmirani treneri. Napredak izrazitih talenata mora biti odgovornosti ŠSFBiH. 

Treneri

Povećanje broja i kvalitete trenera je strategijsko pitanje razvoja šaha u BiH. Treba osnovati trenersku organizaciju  u okviru ŠSFBiH, sa ciljem povećanja trenerskog znanja, permanentne edukacije trenera i povećanje kvalitete rada. 
Vrhunski šah

Status vrhunskih šahista i reprezentacije treba rješavati kroz aktivnosti na rješavanju statusa vrhunskih sportaša u BiH. 

Sudijska organizacija

ŠSFBiH će se angažirati i pomagati sudijskoj organizaciji na povećanju broja sudija, kvalitete sudija i suđenja, obrazovanja sudija i međunarodnoj saradnji i napredovanju sudija.  ŠSFBiH će se usmjeriti na usavršavanje sudija. Detaljno će se definirati odnosi ŠSFBiH i Sudijske komisije ŠSFBiH, te Sudijske komisije ŠSFBiH i organizatora turnira, kako bi se izbjegli sadašnji nesporazumi. 

Problemski šah

Prioritet bosanskohercegovačkog šaha bi trebao biti opstanak problemskog šaha. Posljednjih desetak godina nema problemskih državnih prvenstava, nema treninga, osim rijetkih nastupa pojedinaca i reprezentacije na međunarodnim turnirima.
Dopisni šah

Dopisni šah gubi bitku u borbi sa organizatorima jednodnevnih rapid i blitz turnira. Komisija za dopisni (internetski) šah nije formirana. 
Ženski šah
Evidentna je stagnacija ženskog šaha u FBiH. Snimiti sadašnje stanje i angažirati stručne kadrove radi promjene.
Saradnja s institucijama u FBiH
ŠSFBiH treba aktivno učestvovati u raščišćavanju postojećih problema u B-H sportu i razvoju zakonskih i drugih rješenja, surađujući s BiH olimpijskim odborom i Ministarstvom kulture i sporta FBiH. 

ŠSFBiH u Evropi i svijetu

ŠSFBiH će voditi nezavisnu vanjsku politiku u okviru krovnog šahovskog saveza, u skladu sa interesima razvoja šaha u svijetu i Europi, te vlastitim interesima. ŠSFBiH ne bi trebao biti učesnik i zarobljenik u neprincipijelnim „igrama“ u ECU i FIDE. Mala šahovska federacija, kao što je naša, svoj utjecaj može graditi samo principijelnim ponašanjem, to tim više ako imamo interes za organiziranje različitih takmičenja koja dodjeljuju ECU i FIDE. 

Sva takmičenja za koja se kandidira ŠUBiH i ŠSFBiH ili pojedini klubovi imat će ravnopravan status. 

ŠSFBiH zastupa predsjednik, pa tako treba biti i u organima ECU i FIDE. Predsjednik može, za pojedine sastanke, povjeriti zastupanje i drugim osobama. 

ŠSFBiH mora nastojati da što više naših šahista – šahovskih stručnjaka - uzme učešće u radu različitih organa u FIDE i ECU. 

Klupska osnova ŠSFBiH
Osnova ŠS FBiH su klubovi. Stoga se ŠSFBiH mora angažirati i pomoći u osnivanju i djelovanju klubova u pojedinim kantonima, naročito tamo gdje nema organiziran kantonalni šahovski savez. Ovdje prije svega mislim na klubove u manjim mjestima. U ovom pogledu treba postaviti jednostavne ciljeve. Na primjer, da se u onim kantonima u kojima je broj klubova manji od pet, taj broj poveća preko pet, u kojima je manji od deset poveća na više od deset. Na tim zadacima treba angažirati ŠSFBiH i pojedine organe kantonalnih saveza. 

Rejting, kategorije i titule

Treba vratiti značaj napredovanju šahista, posebno mladih, po kategorijama i titulama do titule nacionalnog majstora.
Šahovski časopis
Raspraviti koncepciju i način izdavanja šahovskog časopisa.
Potrebno je šire učešće šaha u medijima.
Umjesto zaključka
Pozivam sve zainteresirane da dopune praznine u ovom programu i svojim ga primjedbama i prijedlozima učine što boljim.Primjedbe i prijedloge dostaviti kancelariji ŠSFBiH ili lično na mail predsjednika Upravnog odbora sulmul@bih.net.ba najkasnije do 31.03.2015.godine.

